
«ԱՆՇԱՐԺ ԳՈՒՅՔ ՀԵՏ ՎԵՐՑՆԵԼՈՒ ԵՎ ՎԱՐՁԱԿԱԼՈՒԹՅԱՄԲ ՏՐԱՄԱԴՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ

ՀՀ կրթության, գիտության, մշակույթի և սպորտի նախարարությունն՝ առաջնորդվելով 04.06.2020թ. թիվ 914-Ն որոշմամբ հաստատված կարգի պահանջներով, ՀՀ ՏԿԵՆ պետական գույքի կառավարման կոմիտե է ներկայացրել ՀՀ կրթության, գիտության, մշակույթի և սպորտի նախարարության ենթակայության «Երևանի Ն. Աճեմյանի անվան տարածաշրջանային թիվ 2 պետական քոլեջ» պետական ոչ առևտրային կազմակերպությանն անհատույց օգտագործման իրավունքով ամրացված քաղաք Երևան, Մոլդովական փողոց թիվ 37ա հասցեում գտնվող 9,7 քառ.մետր մակերեսով պահակակետը և դրա զբաղեցրած, օգտագործման ու սպասարկման համար առանձնացված 2930,9 քառ.մետր մակերեսով հողատարածքը (այսուհետ՝ անշարժ գույք) ուղղակի ձևով, 10 տարի ժամկետով, Մարկոբրավո սահմանափակ պատասխանատվությամբ ընկերության կողմից ներկայացրած ներդրումային ծրագրի համաձայն՝ սպորտային խաղահրապարակ (թենիսի և այլ սպորտային միջոցառումների համար), հանդերձարան, կանաչ գոտի կառուցելու նպատակով վերջինիս  վարձակալությամբ տրամադրելու խնդրանքով։  
Համաձայն Մարկոբրավո սահմանափակ պատասխանատվությամբ ընկերության կողմից ներկայացրած ներդրումային ծրագրի՝ Ընկերությունը պարտավորվում է սպորտային խաղահրապարակ (թենիսի և այլ սպորտային միջոցառումների համար), հանդերձարան, կանաչ գոտի կառուցելու նպատակով հինգ տարվա ընթացքում կատարել 106,92 մլն. ՀՀ դրամի ներդրումներ։ Սպորտային խաղահրապարակի կառուցումը հասանելի և հարմարավետ պայմաններ կարող է ստեղծել համայնքի մարզասեր բնակչության ակտիվ հանգստի, քոլեջի ուսանողների կրթական ծրագրերով նախատեսված ֆիզկուլտուրայի դասընթացների և բազմաբնույթ սպորտային միջոցառումների կազմակերպման և անցկացման համար։ Միաժամանակ կառուցվելիք մարզադաշտը ուսումնական պարապմունքների օրերի ցերեկային ժամերին, ըստ նախնական հաստատված ժամանակացույցի, տրամադրվելու է քոլեջին՝ ուսանողների ֆիզկուլտուրայի դասընթացներ կազմակերպելու համար, իսկ մնացած ժամանակահատվածում այլ մարզասերների՝ վճարովի հիմունքներով։  
[bookmark: _GoBack]Հաշվի առնելով վերոգրյալը ՀՀ տարածքային կառավարման և ենթակառուցվածքների նախարարության պետական գույքի կառավարման կոմիտեի կողմից մշակվել է «Անշարժ գույք հետ վերցնելու և վարձակալությամբ տրամադրելու մասին» ՀՀ կառավարության որոշման նախագիծը, որով նախատեսվում է Հայաստանի Հանրապետության կրթության, գիտության, մշակույթի և սպորտի նախարարության ենթակայության «Երևանի Ն. Աճեմյանի անվան տարածաշրջանային թիվ 2 պետական քոլեջ» պետական ոչ առևտրային կազմակերպությանն անհատույց օգտագործման իրավունքով ամրացված քաղաք Երևան, Մոլդովական փողոց թիվ 37ա հասցեում գտնվող 9,7 քառ.մետր մակերեսով պահակակետը և դրա զբաղեցրած, օգտագործման ու սպասարկման համար առանձնացված 2930,9 քառ.մետր մակերեսով հողատարածքը հետ վերցնել Կազմակերպությունից և 10 տարի ժամկետով, 76800 ՀՀ դրամ ամսական վարձավճարով վարձակալության տրամադրել Մարկոբրավո սահմանափակ պատասխանատվությամբ ընկերությանը։
«Անշարժ գույք հետ վերցնելու և վարձակալությամբ տրամադրելու մասին» Հայաստանի Հանրապետության կառավարության որոշման նախագծի ընդունման կապակցությամբ պետական բյուջեում նախատեսվում է եկամուտների ավելացում:
«Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ». Որոշման նախագիծը բխում է Կառավարության 2021-2026թթ. ծրագրի 6.7 կետով սահմանված Պետական գույքի արդյունավետ կառավարման դրույթներից. մասնավորապես՝ Պետական գույքի կառավարման արդյունավետությունը բարձրացնելու նպատակով առանձնացվելու է բարելավման կարիք ունեցող և հետագայում օտարման ոչ ենթակա, որպես պետական սեփականություն պահպանվող գույքը, և որոշակի ներդրումային ծրագրերի իրականացման դիմաց վարձակալության իրավունքով տրամադրման միջոցով ապահովվելու են տվյալ գույքի հիմնանորոգումը և վերակառուցումը։ Որոշման նախագիծը բխում է նաև Կառավարության 2021-2026թթ. ծրագրի 4.8 կետով սահմանված Սպորտի զարգացմանը միտված դրույթներից, մասնավորապես՝ Կառավարությունը խթանելու է Հայաստանի Հանրապետությունում ֆիզիկական կուլտուրայի և սպորտի զարգացումը՝ կարևորելով բնակչության շրջանում առողջ ապրելակերպի և ակտիվ հանգստի արմատավորումը, ֆիզիկական կուլտուրայի և սպորտի միջոցով բնակչության առողջության ամրապնդումը, երկարակեցությունը, հայրենիքի պաշտպանությանը պատրաստ սերունդների դաստիարակումը: 






	



